
JIMẠ ṬAKA
Mit́ṭaṅ hoṛ eṭaḱ disomteye calaḱre aćren gutiko ać ṭhen hoho
ạgukate aćaḱ dhon dạulạute jimạ oṭoat́koa. Mit́ hoṛ do 5 mon
ṭakae emadea, mit́ hoṛ do 2 mon ar mit́ hoṛ do 1 monge, mimit́ hoṛ
apnar daṛe leka. Adoe calaoena.

Ạḍi din tayomte heć ruạṛkate onko ṭhen hisạbe hataoket́a. 5 mon
ṭakae ńamlet́ić do hećkate kisạ̃ṛe metadea, E baba 5 mon ṭakam
jimạwadińa, nõḱõe arhõ 5 mon ṭakań lab akat́a. Khange uniren
kisạ̃ṛe metadea, Besge, E bhage ar pạtiạr guti! Thoṛa waḱko
cetanre  pạtiạrem  tahẽkana,  ạḍi  okoćaḱko  cetanreń  dohokama;
amren kisạ̃ṛ reaḱ rạskạte ma boloḱme. Bar mon ṭakae ńamlet́ić
ar onate 2 mone lab akat́ tahẽkan guti hõ onkae metadea. Menkhan 1
mon  ṭakae  ńamlet́ić  do  heć  sorkateye  menket́a,  E  baba,
baḍaelet́meạń, kuṭhiạ hoṛ kanam, okare bam erlet́em iret́, ar
okare bam chiṭạulet́em samṭaoet́a mente. Ado botorente senkate ona
amaḱ 1 mon ṭaka otreń topa okolaḱa. Nõḱõetam.

Khange  uniren  kisạ̃ṛe  metadea,  Ea  bạṛić  ar  asaṅpoḍa  guti!
Baḍaelaḱam, okare bạń erlet́iń iret́, ar okare bạń chiṭạulet́
iń  samṭaoet́a  mente?  Enḍekhan  sạuko  ṭhen  ińaḱ  ṭaka
bạisạukaḱ coṅ hoekoḱtam, ar iń do hećkate honaṅ sud sạmit
inaḱiń ńamkitiń. Khange uni okạjuạ guti bahre ńũtre giḍi
khadle kaeye hukumket́a, onḍe do raḱjoṅ ar togoć ḍaṭa hoyoḱa
(Math 25, 14-30.)

Jisu kại ikạ daṛeaḱa
(Mark 2: 6-7)

Noa kạli reaḱ pạhil khon bon ńel daṛeaḱa, Jisu birud hoṛ do
menaḱkoa. Cet́leka mit́ hoṛ bhage ar damanaḱ kạmie kạmi daṛeaḱ

kana. Menkhan thoṛa hoṛ menaḱkoa okoe do hoṛaḱ dos ko sendra
baṛaet́kan. Dhorom guruko baḍaekeda Jisu do mit́ kaṛ goć rog
hoṛaḱ kạie ikạ ket́taea. Onkoaḱ mẽt́re Jisu do maraṅ bhule
kạmikeda ar dhorom birude calaoena

Karon onko doko baḍaea eken Isor kạie ikạ daṛeaḱa. Uni ṭhenge
kại ikạ reaḱ ektiạri menaḱa. Onkoaḱ monejonaḱ leka, Jisu do
kại ikạ reaḱ khomotae hatao akada ar aćge Isore dạbiyeda. Ar
nonkanaḱ Jisue kạmiyet́te, uni do Isore neṅghaoedea. Uni do Isore
bemanotedea. Ar Jisu do gorob kateće meneda, “Isor okaṭaḱe kạmie
onage iń doń kạmi daṛeaḱa.” Dhorom guru do noako dos Jisuaḱ ko
ńameda.

Noa do khạṭigea je Isor manwakoaḱ kạie ikạ daṛeaḱa. Menkhan
onko do bako bujhạu daṛeaḱ kana, je Jisu aćtetge Isor kana.

Jisu do manwa Hopone men ocoḱ kana. Ar aćge Jisu menteko metae kana.
Noa reaḱ bhed do hoyoḱ kana Jisu aćge purạtei Isor kana (Kolosiko
2;9). Arhõ ńelogoḱ kana, Jisu do purạtei Manwa kana, Ente Uni do
manwa khone janam akana. Ona iate Cedaḱ Jisu do manwa Hopone men
ocoḱ kana.

Raj  Kạmiạ  Hoṛren  Hopone
Bogeyena
Mit́din Jisu do Gạlil reaḱ kanan atoteye calaoena. One okare daḱe
darkha rasalet́. Gạlil reaḱ Kaparnahum atore rajren mit́ṭen kạmiạ
hoṛren koṛae ruạḱkan tahẽkana.  Jisu do Jihudạ khon Gạlilte
hećakane ańjomket́te, rajren kạmiạ hoṛ do Jisu ṭhene calaoena.
Are nehõrena, jemon Jisu do Kaparnahumte senoḱte aćren koṛaye
bogeye. Ente koṛa do gujuḱ halreye tahẽkana.

Jisu do uni rajren kạmiạ hoṛe metadea, “cinhạ ar hahaṛa kạmi
begor ńelte do baṅgepe pạtiạuḱa.” Rajren kạmiạ hoṛe menkeda,
“Dayakate hoponiń ạuriye gujuḱre dela hijuḱme.” Jisu do uniye
metadea, “Do calaḱme koṛa doe jiwet́gea.” Uni do Jisuaḱ kathare
pạtiạukateye calaoena.

Ar  calaḱkan  jokheć  horrege  aćren  gutikoko  daramkedea,  arko
lạiadea, “koṛa doe boge akana.” Uni do gutikoe kuliket́koa, “Tinreye
bogeyena?” Metadeako, “Hola tarasińre ruạ cabayentaea.” Uni kạmiạ
hoṛ doe bujhạukeda, ṭhik ona okterege Jisui menleda, koṛa doe
jiwet́gea.  Unre  raj  kạmiạ  hoṛ  ać  oṛaḱren  sanamge  Jisureko
pạtiạuena.

Bhut Capaṛ Akawade Koṛa
Mit́din aema hoṛ Jisu soṅge ńapamoḱ lạgit́ko hećena. Onko modre
mit́  hoṛ  Jisu  hohokateye  metadea,  “E  guru,  sadher  hoponińre
mãyãḱme baṛe.

Uni  do  okte  okte  bhute  capaṛaea,  Unre  uni  doe  kikiạua.  Bhute
capaṛlenre doe photo photoea. Jaoge ạḍiye haronea, ar oka do ạḍi
ghạṛić  tayome  aṛagea.  Uni  bhut  oḍok  giḍiye  lạgit́  amren
celakoń nehõrat́koa, menkhan baṅko oḍok daṛeadea.” Unre Jisui
menkeda, “ E bebujko, Isorre pạtiạu bạnuḱtapea. Tis hạbić ape
ṭheniń tahena, ar tinạḱ diniń goṛoapea?”

Ado  Jisu  uni  hoṛe  metadea,  “Do,  hoponme  ạguyem.”  Koṛa  ạguye
jokheć bhut doe mocṛao bhindạṛkedea. Khan Jisu do uni bhut oḍok
calaḱe hukumadea. Ar bhut doe oḍokente koṛa doe bogeyena. Jisuaḱ
daṛe  kạmi  ńelte  hoṛko  do  ạḍiko  hahaṛayena  ar  Isorko
sarhaokedea.

Nạyinren  Rạnḍi  Maejiu
Hopone Jivet́ Ruạṛkedea
Jisu  Nạyinko  metaḱ  mit́ṭeć  naṅgraha  reaḱ  duạre  sorenre,
mit́ṭaṅ rạnḍi maejiuren sadherić goć hopone oḍok ạguḱ kan
tahẽkana. Probhu do uni maejiure mãyã hećadea, are metadea, Alom
raga.  Khange  sen  sorkate  parkome  joṭet́at́a  (gogoḱko  doko
teṅgoyena) are menket́a, E bạbu, amiń metam kana, Ma beret́me!
Khange uni goćić do beret́ente roroṛe ehoṕket́a, ado uniren eṅgat
uniye emadea.

Onako  ńelket́  joto  hoṛ  botor  hećat́koa,  ar  Isor  sarhaokateko
menket́a, Abon talare mit́ṭaṅ maraṅ nạbiye teṅgo akana, ar Isor
do aćren hoṛkoe hiriket́bona. (Luk 7, 11-16.)

Jakob Misor Disomteye Calaḱ
Kana
Dorsonte  Probhu  Jakobe  metadea,  Misor  disomte  calaḱ  do  alom
botoroḱa; ente ińge am tuluć iń tahena ar ińgeń ạgu ruạṛmea,
ar Josephge amaḱ mẽt́e jạpidtama. Khange Jakob aćren sanam bõsko
lekhare 70, ar joto acelante Misor disomteye calaoena. Joseph do
apattet́e hijuḱ kane ańjomket́ khan gạḍi sagaṛ joṛao ocoket́teye
calaoena Gosenre sen darame lạgit́. Uni tuluć dapramkate apatre
kokekate  ạḍi  ghạṛiće  raḱket́a.  Jakobe  menket́a,  Nitoḱ  do
khusiteń gujuḱa, am jivet́iń ńelket́mete. Pharao hukumte Joseph do
aćren apat Gosene emadea bereloḱ lạgit́; ente onḍe do ạḍi bhage
cõrõṭ tahẽkana, ar Jakob ar uniren hopon ma gupi hoṛko tahẽkan.

Jakob Misor disomre 17 serma jivet́e tahẽkana, ar 147 serma umerreye
goćena.  Neye  gujuḱ  jokheć  Josephren  hopon  Manase  ar  Ephrayim
bhorat́kinteye menket́a, Nukin do Ruben ar Simeon leka ińren hoponkin
tahena. Onakate aćren joto hoponko jarwaket́koteye bhorat́koa, ar
tayomre cet́ cet́ hoyoḱtako reaḱe jạhirat́koa, suluk raje metade
Babańcaoić reaṅe lại lahawt́koa. Joseph do uniaḱ mạ̃ṛĩ Kanan
disomte idikate Abraham ar Isạhak reaḱ topa ṭhạ̃ireye topakedea.
Ado Josephren dadatteko ạḍiko botorena, baṅma, paseć sedaeaḱe
hala hạliabon. Joseph do onae ańjomket́ khan raḱkateye metat́koa,
Ape ma iń upạrte bạṛić menkatepe bundislaḱa; Isor ona do boge
lạgit́e bundisket́a, ạḍi hoṛ jivet́ dohoko lạgit́ge. Joseph do
110  serma  umerreye  goćena,  ar  uniaḱ  mạ̃ṛĩre  doko  joḱgao
mosolawat́a, alo lambaoḱa mente, jemon tayomte Kanan disomte onako
idi. (Gen. 46-50)

JOTO HOṚ JISUKO KHOJE KANA
Mit́din  ạḍi  setaḱ  okte,  ńut  tahẽkanrege,  Jisu  do  beret́ente
mit́ṭen nicol jaegateye calaoena. Khan onḍe do koejoṅe ehoṕena.
Simon  ar  são-celako  Jisuko  ńame  kan  tahẽkana.  Uni  ńamkateko
metadea, “Joto hoṛko sendrayet́me kana.”

Jisui metat́koa, “Dela sor atokotebon calaḱa, onakore hõ porcar
sanayedińa, ente ona lạgit́geń heć akana.” Ar onkate goṭa Gạlil
disomreye porcarket́a, ar bhutkoe oḍok giḍiket́koa.

Joseph Aćren Boehako Ṭhene
Orom Ocoḱ Kana
Ona  ańjomkate  Joseph  do  ar  bae  sambṛao  daṛeat́te  raḱket́teye
metat́koa, Iń do Joseph; ạpuń haṛam nit dhạbić jivet́ge menaea?
Onko do botorenteko haemoekaṭena. Menkhan Joseph do dulạṛkateye
galmaraoat́koa; jotoe coḱat́koa, ar Benjamin kokekedeteye raḱket́a.

Khangeye metat́koa, Ma hako pako sen hot́kate ạpuń haṛam lại
got́aepe, iń do Misor disomren mạlik kạnạń mente, ar ạgu hodepe.
Onko do oṛaḱte senkate noako joto akoren apatko lạiadea; menkhan
Jakob reaḱ mon ṭakṭạkiyentaea, ente bae pạtiạuat́koa. Menkhan
Josephe  kol  akawade  gạḍi  sagaṛ  emanteaḱ  ńelket́te,  mon
cerṭhayenteye menket́a, Niạge ḍhera! Ińren hopon Joseph jivet́ge
menaea; senkateń ńelea ạuriń gujuḱre. (Gen. 45.)

Josephren  Boehako  Misor
Disomteko Hećena
Sanam disomkore reṅgeć hoyena; menkhan Misor disomre do aema anaj
gạd akana. Onate Jakob do aćren 10 goṭeć hopon onḍeye kolkat́koa
anaj kiḱriń; menkhan Benjamin do bae sen ocowadea. Onko boeha do
Joseph ṭhen seṭerente ombaḱkateko ḍoboḱadea, ar bako oromledea;
menkhan uni doe ńel oromket́kote aćaḱ kukmũi disạket́a. Onkoko
lạiadea,  baṅma,  Ale  do  12  boeha,  cunḍạḱić  do  ạpuń  ṭhen
menaea, ar mit́ do bạnugićtalea. Menkhan Josephe metat́koa, Ape do
bhiḍi  kanape,  ado  3  mãhã  kạidireye  bhoraokat́koa.  Pe  mãhã
hiloḱreye  metat́koa.  Ape  modre  mit́  hoṛ  do  nonḍe  kạidạureye
tahẽna,  ar  ape  dosrako  do  anajante  oṛaḱte  senkate  apere
cunḍạḱić ạgu darayepe, jãhã lekateń ńel, sạriaḱpe roṛet́a
se eṛe.

Khangeko mepenena, Noa do khạṭi abonre paṛaoḱ kana aboren boehabon
harkhetlede  teṛoṅ,  one  uni  reaḱ  jivi  udạsbon  ńellet́  daya
lạgit́e  nehõrat́bonre,  menkhan  babon  luturat́taea.  Onko  do  bako
badạelaḱa, Joseph do noa kathae bujhạuket́takoa mente; menkhan uni
do  onko  ṭhen  khon  sayenteye  raḱket́a.  Simeon  do  kạidạureye
tahẽyena, ar onko dosrako do oṛaḱteko calaoena.

Jakob do Benjamin bae sen ocoae kan tahẽkana, menket́ae, iń dope
ńir-bõskedińa, Joseph bạnugićan, ar Simeon bạnugićan, ar nitoḱ
do Benjamin hõpe reć idiye lạgit́! Enre hõ disomre ãṭ reṅgeć
tahẽkante, Benjamin sen ocoaetege hoyentaea. Boehako do Misor disomte
sen ruạṛkate Joseph samaṅreko teṅgoyena, Joseph Benjamine ńelkede
khane metadea, Isore dayawam ma, bacha ado oḍoṅ senkateye raḱket́a.
Ado  mẽt́ãhã  aṕkate  onko  ṭhen  bolo  ruạṛente  raḱ  sambṛao
ket́teye bhojat́koa.

Onakate ać oṛaḱ cetanren sordare metadea, Am do noko hoṛ reaḱ
gõṛẽko anajte bhorao perejme, ar Benjamin reaḱ gõṛẽre ińaḱ
bạṭi bhorao selet́kam. Onko do bidạyente thoṛa sạṅgińko senen
khan, Joseph do onko pechate aćren sordare kolkedea, jãhã lekate
kombṛo  dạbiteye  jhuṭiạuko.  Onko  do  akoaḱ  gõṛẽko  raṛaket́
khan, bạṭi do Benjamin reaḱ gõṛẽre ńamena. Onate Joseph do
Benjamin aćren golam mente dohoe lạgit́e metat́koa. Menkhan Jihudạ
do sen sorkateye menket́a, E hujur, uni bodolte iń baṛe dohońme
ente uni bale idi torale khan, aleren ạpuń haṛam do hadosreye goć
utạroḱa. (Gen. 42-44.)

Isor Abrahame Biḍạukedea
Isore goḱlet́ jokhećre Sarae hirikedete, Isạhake ńutumen mit́ṭen
koṛa  hopone  janamkedea,  Abraham  do  un  jokheć  100  serma  umer
tahẽkantaea. Ḍher ńõḱ serma tayom Isor do Abrahame biḍạukedea,
metadeae Am do uniyem dulạṛe kan amren sadher hopon idi torayem, ar

Morio disomte senkate mit́ṭaṅiń uduḱam buruko modre uni teṅgenem.
Khange Abraham ạḍi setaḱre beret́ente aćren gadhae palanadea, ar
barea guti ar aćren hopon Isạhak soṅgeteye idi torawana; jeredoḱ
samaṅoḱ lạgit́ sahan paṛaḱket́te onae idi torawana, ar Isore
metade ṭhạ̃iteye calaoena.

Pe mãhã hiloḱre Abraham do beṅget́kate ona jaega sạṅgiń khon
ńalaḱ ńalaḱe ńel ńamket́a. Ado aćren gutiye metat́kina, Aben do
nonḍe  tahẽ  hataṛoḱben,  koṛa  ar  iń  sewae  lạgit́liń  sen
hećlenge. Sahan do Isạhake goḱadea, ar ać do seṅgel ar churiye
saṕket́te bana hoṛkin calaoena. Khange Isạhake metae kana, Henda
Baba, noḱõe seṅgel ar sahan dãṛẽ do ukurićtalaṅ? Abrahame roṛ
ruạṛadea, Beṭa, dãṛẽ do Isor aće ńel bachaojoṅa. Ado bana
hoṛkin calao idiyena. Ona jaega tioḱkate Abraham do mit́ṭeć pinḍ
benaoket́te  sahane  sajaoket́a,  ar  Isạhak  tolkedete  ona  cetanreye
ladekedea. Ado ti tiạrkate churiye saṕket́a aćren hopon teṅgene
lạgit́. Khange Isor serma khone hohoadea, E Abraham, E Abraham! Hat
alom calaoa koṛare do, ar cet́ hõ alom cekayea; ente nitoḱ doń
baḍaeket́a, am do Isorem botorae kan, ar amren sadher hopon iń
ńutumte bam mãyãwae kana mente. Khange Abraham do beṅget́kate ać
tayom sećre jạnum jhạuạre dereńte baḱ akan mit́ṭaṅ bheḍae
ńel ńamkedea. Uni saṕkate aćren hopon bodolteye teṅgenkedea.

Isor arhõ Abrahame galmaraoadea, metadeae, amem nonkaket́ ar iń
ńutumte amren sadher hopon bam mãyãwade teṛoṅ bhorgeń bhorama,
ar amren bõs do sermaren ipilko ar jalapuri aṛe reaḱ gitil lekań
saṅge  ocokoa,  amren  bõsre  do  dhạrtiren  joto  jạtko  bhoranko
hoyoḱa. Khange Abraham aćren hopon tuluć gutikin ṭhen ruạṛente
onko jotoante oṛaḱteye calaoena. (Gen.22.)


